
Հարգելի բարեկամներ 

 

Նախ, առիթից օգտվելով, ցանկանում  եմ ջերմորեն շնորհավորել ձեզ Թատրոնի 

միջազգային օրվա առթիվ: Թատրոնն ամեն օր տոն է նվիրում մարդկանց և տարվա մեջ սա 

միակ օրն է, երբ թատերասեր հանրությունը ձեզ է շնորհավորում: 

Մանկությունից ի վեր, բեմն ու թատրոնի զարմանահրաշ աշխարհն  ինձ  համար 

եղել  են հեքիաթի և երազների  միջավայր: Եվ երբեք իմ  մտքով չի անցել, որ այդ երազների 

ու հեքիաթի աշխարհի մարդիկ երբևէ մրցանակ  կտան ինձ սոսկ այն  բանի համար, որ  ես 

սիրում և գնահատում եմ թատրոնը: 

 Հնուց ի վեր լոռեցիները թատերասեր են  եղել: Մեր բնաշխարհում դարեր շարունակ 

և ցայսօր էլ անց են կացվում ժողովրդական ավանդական թատերախաղերը՝ Ջանգյուլումը, 

Վարդավառը, Տրնդեզը և այլն: Եվ պատահական չէ, որ  տարբեր ժամանակներում, երբ 

ժողովուրդը սոցիալապես բավարար վիճակ է ունեցել, բազմաթիվ շեներում ստեղծվել են 

սիրողական թատերախմբեր: 

Այսօր Լոռիում գործում է չորս թատերախումբ, երեքը՝ Վանաձորում, մեկը 

Ալավերդիում: Մենք հույս  ունենք, որ թատերական հին ու լավ ավանդույթներ  ունեցող 

Ստեփանավան քաղաքում ևս կվերաստեղծվի իրենց թատերախումբը: 

Հարգելի բարեկամներ 

Այսօր առիթ է ասելու նաև, որ հանրապետության արդյունաբերական այնպիսի փոքր 

քաղաքում, ինչպիսին Ալավերդին է, դժվար թե հնարավոր լիներ տասնամյակներ շարունակ 

անցկացնել թատերական փառատոներ, այդ փառատոները դարձնել միջազգային 

մասշտաբի, եթե  չլինեին Հանրապետության մշակույթի նախարարության, նախարար 

տիկին Հասմիկ Պողոսյանի, Հայաստանի թատերական գործիչների միության 

նախանձախնդիր ջանքերը, եթե չլինեին հատկապես  միության նախկին նախագահ 

Երվանդ Ղազանչյանի, ներկայիս նախագահ Հակոբ Ղազանչյանի, նրանց զինակից Վահե 

Շահվերդյանի, հայոց թատրոնի մյուս գործիչների նվիրումը:  

Քաղաքակրթության պատմությունն  ապացուցել է, որ մշակույթն ու արվեստը զարգանում 

են այնտեղ, որտեղ  կա պետական այրերի հովանավորությունն ու սատարումը: 

Բազմադարյան մշակույթ ունեցող երկրի համար դա կյանքի օրենք է դառնում, քանի որ 

հայրենիքը նույնանում է մշակույթի հետ և նրա պահպանումն ու զարգացումը 

յուրաքանչյուրիս պարտքն ու խնդիրն է: 



Թույլ տվեք մեկ անգամ ևս շնորհավորել ձեզ մասնագիտական տոնի  առթիվ և 

խորին շնորհակալություն հայտնել այն գնահատանքի համար, որ այսօր ցուցաբերվեց ինձ: 

 


